“Төсвийн ил тод байдлыг хангах, төсвийн гүйцэтгэлийн 
мэдээллийг иргэдэд нээлттэй хүргэх журам” 
сэдэвт хэлэлцүүлгийн тэмдэглэл

2012.01.10										     Булган сум
Хэлэлцүүлэгт
· Аймгийн ЗДТГ-ын Хууль зүйн хэлтэс болон Санхүү төрийн сангийн хэлтсийн дарга, мэргэжилтэн нар
· 17 сумын ЗДТГ-ын дарга, ИТХ-ын нарийн бичгийн дарга нар
· Засаг даргын дэргэдэх хэлтэс, агентлагийн дарга, нягтлан бодогч нар болон Төрийн бус байгууллагын төлөөлөл, Булган сумын иргэд нийт 83 иргэн оролцов.
Хэлэлцүүлэг 1435 минутаас эхлэв.
Хэлэлцүүлгийг нээж
Аймгийн ЗДТГ-ын Хууль зүйн хэлтсийн дарга П.Хишигдаваа: Хэлэлцүүлгийн дараалал, хэлэлцүүлгэг явагдах жумыг танилцуулж, Монгол улсын Ерөнхийлөгчийн дэргэдэх Иргэний танхимаас ирүүлсэн албан тоот болон Төсвийн ил тод байдлыг хангах, төсвийн гүйцэтгэлийн мэдээллийг иргэдэд нээлттэй хүргэх журмын төслийг танилцуулав.

MNB телевизээр 1440-1430 цагийн хооронд орон даяар шууд нэвтрүүлж буй Монгол Улсын Ерөнхийлөгчийн дэргэдэх Иргэний танхимд хэлэлцэж буй “Төсвийн ил тод байдлыг хангах, төсвийн гүйцэтгэлийн мэдээллийг иргэдэд нээлттэй хүргэх журам” төслийн хэлэлцүүлгийн илтгэлүүдийг үзэв.
САНАЛ, ШҮҮМЖЛЭЛ:
Аймгийн ЗДТГ-ын Санхүү, төрийн сангийн хэлтсийн дарга Н.Очиржав: Хэлэлцүүлэгтэй холбоотой нэвтрүүлгүүдийг та бүгд үзлээ. Одоо өөрсдийн санал бодлоо чөлөөтэй ирлэрхийлнэ үү. Энд яригдсан бүхэн тэмдэглэлд бичигдэж, Монгол Улсын Ерөнхийлөгчийн дэргэдэх Иргэний танхимд очих болно гэв.
1-р 11 жилийн сургуулийн захирал н.Зоосүрэн: Иргэдэд үйл ажиллагаагаа ил тод байлгах нь зүй ёсны хэрэг гэвч байгууллага удирдаж буй бидэнд хэцүү байна. Учир нь сургуулиуд хоорондоо олон талаараа өрсөлдөдөг, мөн байгууллагын нууц, стратеги гэж байна. Өөрөөр хэлбэл манай сургууль энэ жил юунд анхаарлаа хандуулах уу. Өөр сургуулиас цалин өндөртэй багш авчирахуу эсвэл хүүхдүүдээ олимпиадад хэрхэн бэлдэхүү, түүндээ хөрөнгө хэрхэн зарцуулах уу гэх мэтчилэнгийн олон асуудал байна. Бид бага мөнгөөр бүх ажлаа амжуулахыг хичээдэг. Энэ журмын төсөлд ажилчдын цалин, хөлс, шилжүүлгүүдийг самбарт ил тавих ёстой гэж байна гэтэл бусад улс оронд ажилчдын цалин хөлс байгууллагын нууц байдаг. Миний хувьд 1 сая төгрөгөөс дээш шилжүүлгүүдийг уг самбарт тавьбал ямар вэ гэж бодож байна.  Байгууллага удирдаж буй хүний хувьд хэлэхэд байгууллага болгонд эрсдэл гардаг тийм учраас зарим мөнгөө хойш нь хадгалах зэрэг янз бүрийн тохиолдол гардаг гэтэл ил тод байдлын самбарт байгаа мэдээлэлтэй танилцсан хүн бүр наад мөнгөө энгэ тэг гээд заагаад байх болно. Одоо байгууллага бүр дээр ил тод байдлын самбар гэж байгаа уг самбар дээрээ шинээр нэг булан нээвэл ямар вэ. Тэгэхгүй бол шалгалтаар ирсэн хүн бүр уг самбарыг асуугаад унана гэв.
[image: C:\Documents and Settings\Administrator\Desktop\DSCN0761.jpg]Аймгийн Ажил олгогч эздийн холбооны тэргүүн н.Зундуй: Хууль гарчихаад байхад дахин журам гаргах хэрэг байгаа юм уу. Ер нь төсвийн талаархи мэдээллээ иргэд гэж хавтгайрахгүй хамт олон дотроо тайлангаа тавиад, ойлголцоод байвал болдоггүй юм уу. Байгууллага дотроо мэдээлэлтэй байвал болох байх. Хөндлөнгийн хяналт хэрэгтэйгийн хувьд хэрэгтэй боловч аймаг болгон өөрсдийн онцлогтой иймд улсаас үлгэрчилсэн загварыг нь гаргаж өгөөд аймаг бүр өөрсдөө онцлогтоо тохируулаад уг журмыг гаргах нь зүйтэй байх. Үндсэн тоо худлаа бол ямар ч том самбар гаргаад нэмэргүй гэв.
Аймгийн ЗДТГ-ын Санхүү, төрийн сангийн хэлтсийн дарга Н.Очиржав: Энэ журмын ерөнхий санааны хувьд байгууллагын төсвийг иргэд хараад маш их мөнгө зарцуулах эрхтэй гэж бодоод байдаг. Гэтэл тэр мөнгөнийхөн ихэнх нь цалин байдаг. Төрийн байгууллагын хувьд төсөв, мөнгө нь хэцүү байдаг гэдгийг иргэдэд ойлгуулах гэсэн санаа болов уу. Манай аймгийн төрийн албан хаагчдын цалинд сар бүр дундажаар 1 тэрбум 300 сая төгрөгийг зарцуулдаг гэв.
Чингэсийн монгол төр ТББ-ын тэргүүн Цэвэг-Очир: Манай улс даяар л энэ мөнгө, санхүүгийн талаар яриад байна гэвч эдийн засаг гэдэг үгнийхээ утыг ойлгохгүй байна. 
Аймгийн Иргэдийн төлөөлөгчдийн хурлын төлөөлөгч Батсайхан: Хөдөөгийн иргэд сумынхаа Засаг даргын Тамгын газар ажиллаж байгаа төрийн албан хаагчдаа маш их хардадаг. Тэгвэл энэ журам үүнийг л алга болгох зорилготой юм. Татвар төлөгчид өөрсдийн татварт өгсөн мөнгөө өөрсдөө хянах эрхтэй. Жишээ нь урсгал зардалд юуг ойлгох вэ гэдгээ жирийн иргэдэд ойлгомжтой байдлаар задлаад, тэдний өмнөх гаргаж тавих хэрэгтэй.
Орхон сумын Засаг даргын Тамгын газрын дарга Цолмон: Бид өргөсөн тангарагтаа үнэнчээр ажиллаж байгаа хэдий ч төрд ажиллаж байгаагийнхаа төлөө янз бүрээр хэлүүлэх зүйл гардаг. Төсвийн зарцуулалтыг ч иргэдээс нуух шаардлага байхгүй учир үүнийг ил тод болгож болно. Харин үүнийг оновчтой зохион байгуулах хэрэгтэй байна. Аймаг, сумын Иргэдийн төлөөлөгчид хүртэл төсвийн талаар янз бүрийн ойлголттой байдаг. Иргэдэд ямар төрлийн мэдээлэл өгөх вэ гэдгээ тогтоох хэрэгтэй. Ер нь байгууллагууд боломжоороо иргэдэд мэдээлэлдэг. 
Бадамцэцэг: Энэ журмын 3 дугаар зүйлийн 3.3, 3.4-т заасан орох гэсэн үг ямар агуулгаар орсон юм бэ. Уг нь манай байгууллага вэб сайттай гэтэл заавал самбар байх хэрэгтэй юм уу. Манай байгууллагын вэб сайтанд энэ талаархи цонх байгаа  мөн журамд зааснаар  “мэдээллэх хугацаа”-нд хагас жилийн тайланг 07 дугаар сарын 15-ны өдөр тушаана гэдэг хүндрэлтэй, шахуу байна.
Ахмад багш нарын холбооны тэргүүлэгч Лхагвасүрэн: Байгууллагуудад дотоод журам гэж байгаа үүгээрээ зохицуулчихаж болдоггүй юм уу. Манай аймагт тендерийг зөв явуулах хэрэгтэй байна тэгэхгүй бол гүйцэтгэж байгаа байгууллагууд нь дорвитой юм хийхгүй байна. Бүтээн байгуулалтаа оновчтой хийх хэрэгтэй байна. Төрийн албан хаагчид иргэдэд үйлчлэхгүй байна гэв. 
[image: C:\Documents and Settings\Administrator\Desktop\DSCN0683.jpg]Хөдөлмөр, халамж үйлчилгээний хэлтсийн дарга Энхбат: Төсвийн нээлттэй байгууллага одоо ч байгаа, байх ч ёстой. Ер нь энэ журмын төсөлд ч байна их хэмжээний мөнгийг л иргэд харж, хардадаг. Хамгийн гол нь тендер явууллаа гэхэд тэр мөнгөөр нь юу хийж босгов гэдэг чухал. Төсвийн мөнгөөр бараа ажил үйлчилгээ явуулж байгаа үйл явцад иргэд хяналт тавьж байх хэрэгтэй гэтэл тийм биш байна. Тендерт ялж эрхээ авсан байгууллагын ажилчид нь цементээ зараад амьдарч байна. Энд л ил тод байх хэрэгтэй. Засгийн газраас баахан журам, дүрэм гаргах юм. Миний хувьд Засгийн газраас үлгэрчилсэн загвар гаргаад түүнийг нь орон нутаг батлах нь зүйтэй, нийслэл, аймаг, дүүрэг, сумын ялгаа их, хоорондоо өөр шүү дээ гэв.
Ажил олгогч эздийн холбооны тэргүүн Зундуй: Тендер их маргаан дагуулдаг. Тендерийн ажилд иргэний нийгмийн байгууллагууд ордог. Тэгээд тендерийн материалыг нь үзэх гэхээр та нар ойлгохгүй, сургалтанд сууж байж үз гэдэг. Хоёрдугаарт: УИХ-ын гишүүдийн багцад хяналт тавих хэрэгтэй. Ийм зүйл байгаа учраас болохгүй байна ил тод гэж ярьж л байгаа юм бол бүх зүйлийг ил тод болгох хэрэгтэй. 
Аймгийн ЗДТГ-ын Санхүү, төрийн сангийн хэлтсийн дарга Н.Очиржав: Өөр нэмж санал, шүүмжлэл хэлэх хүн байна уу. Байхгүй бол таслая гэв.

ШИЙДВЭРЛЭСЭН НЬ:
1. Хэлэлцүүлгийн тэмдэглэлийг Монгол Улсын Ерөнхийлөгчийн дэргэдэх Иргэний танхимд хүргүүлэхээр шийдвэрлэв.

Тэмдэглэл хөтөлсөн:

Хууль зүйн хэлтсийн мэргэжилтэн: 			Б.Одхүү

